
এআই-এর ওপর ট্রেনিং প্রজেক্ট চালু করা হবে
                         ---যুব ও ক্রীড়া উপদেষ্টা

ঢাকা, ১৭ কার্তিক (২ নভেম্বর):  

যুব ও ক্রীড়া এবং শ্রম ও কর্মসংস্থান উপদেষ্টা আসিফ মাহমুদ সজীব ভূঁইয়া আজ বাংলা একাডেমি প্রাঙ্গণে যুব উন্নয়ন অধিদপ্তর কর্তৃক আয়োজিত যুব মেলা ২০২৪-এর উদ্বোধন করেছেন । এ সময় তিনি বলেন, আমাদের সরকার ১ কোটি ৮০ লাখ বেকারকে সহযোগিতা করবে, নতুন বাংলাদেশ বিনির্মাণে তরুণদের শক্তিকে কাজে লাগাতে হবে। যুব উন্নয়ন অধিদপ্তরের প্রশিক্ষণ কার্যক্রম গুলো যুগোপযোগী করা হবে। এআই (কৃত্রিম বুদ্ধিমত্তা) এর ওপর ট্রেনিং প্রজেক্ট চালু করা হবে।  

তরুণদের এগিয়ে আসার আহ্বান জানিয়ে আসিফ মাহমুদ বলেন, উদ্যোক্তাদের যুব ঋণ দেবে যুব উন্নয়ন অধিদপ্তর। এছাড়া সরকার ও জনগণের মধ্যে দূরত্ব কমানো হবে। এবারের যুব মেলায় সারাদেশ থেকে আগত ১১২ জন উদ্যোক্তা ১১২টি স্টলে তাদের পণ্য নিয়ে এসেছেন। 

 উপদেষ্টা আরো বলেন, পার্টটাইম ট্রাফিকের দায়িত্ব পালন করতে সহায়ক পুলিশ নিয়োগ দেবে সরকার। সরকারের সব জায়গায় তরুণদের প্রতিনিধিত্ব নিশ্চিত করা হবে।   

যুব উন্নয়ন অধিদপ্তরের মহাপরিচালক ড. গাজী মোঃ সাইফুজ্জামানের সভাপতিত্বে অনুষ্ঠানে যুব ও ক্রীড়া মন্ত্রণালয়ের সচিব মোঃ রেজাউল মাকছুদ জাহেদী, বাংলা একাডেমির মহাপরিচালক অধ্যাপক ড. মোহাম্মদ আজমসহ মন্ত্রণালয় ও দপ্তর-সংস্থার ঊর্ধ্বতন কর্মকর্তাবৃন্দ উপস্থিত ছিলেন।

জাতীয় চাঁদ দেখা কমিটির সভায় সিদ্ধান্ত
৪ নভেম্বর থেকে পবিত্র জমাদিউল আউয়াল মাস গণনা শুরু

ঢাকা, ১৭ কার্তিক (২ নভেম্বর):  

বাংলাদেশের আকাশে আজ কোথাও ১৪৪৬ হিজরি সনের পবিত্র জমাদিউল আউয়াল মাসের চাঁদ দেখা যায়নি। ফলে আগামীকাল ৩ নভেম্বর রবিবার পবিত্র রবিউস সানি মাস ৩০ দিন পূর্ণ হবে এবং আগামী ৪ নভেম্বর সোমবার থেকে পবিত্র জমাদিউল আউয়াল মাস গণনা করা হবে। 
আজ সন্ধ্যায় ইসলামিক ফাউন্ডেশন বায়তুল মুকাররম সভাকক্ষে জাতীয় চাঁদ দেখা কমিটির সভায় এ সিদ্ধান্ত গৃহীত হয়। এতে সভাপতিত্ব করেন ধর্ম বিষয়ক উপদেষ্টা ড. আ ফ ম খালিদ হোসেন।
সভায় ১৪৪৬ হিজরি সনের পবিত্র জমাদিউল আউয়াল মাসের চাঁদ দেখা সম্পর্কে সকল জেলা প্রশাসন, ইসলামিক ফাউন্ডেশন-এর প্রধান কার্যালয়, বিভাগীয় ও জেলা কার্যালয়সমূহ, বাংলাদেশ আবহাওয়া অধিদপ্তর এবং মহাকাশ গবেষণা ও দূর অনুধাবন প্রতিষ্ঠান হতে প্রাপ্ত তথ্য নিয়ে পর্যালোচনা করে দেখা যায় যে আজ বাংলাদেশের আকাশে কোথাও পবিত্র জমাদিউল আউয়াল মাসের চাঁদ দেখা যায়নি। 
সভায় ধর্ম বিষয়ক মন্ত্রণালয়ের সচিব মুঃ আঃ হামিদ জমাদ্দার, তথ্য অধিদফতর এর প্রধান তথ্য অফিসার মোঃ নিজামূল কবীর, ইসলামিক ফাউন্ডেশনের মহাপরিচালক (অতিরিক্ত সচিব) মোঃ সাইফুল ইসলাম, বাংলাদেশ ওয়াক্‌ফ প্রশাসনের উপ- প্রশাসক আনিসুর রহমান, বাংলাদেশ মহাকাশ গবেষণা ও দূর অনুধাবন প্রতিষ্ঠানের প্রধান বৈজ্ঞানিক কর্মকর্তা ড. মুহাম্মদ শহিদুল ইসলাম, বাংলাদেশ আবহাওয়া অধিদপ্তরের আবহাওয়াবিদ মোঃ আঃ রহমান খান, বাংলাদেশ টেলিভিশনের অতিরিক্ত পরিচালক মোঃ রুহূল আমিন, বায়তুল মুকাররম জাতীয় মসজিদের সিনিয়র পেশ ইমাম মুহাম্মদ মিজানুর রহমান, লালবাগ শাহী জামে মসজিদের সানি খতিব আফনান মুহাম্মাদ, চকবাজার শাহী জামে মসজিদের খতিব মুফতি শেখ নাঈম রেজওয়ান প্রমুখ উপস্থিত ছিলেন। 

অতীতে জরিপ কাজ সুষ্ঠু না হওয়ায় সামাজিক অস্থিরতা ও মামলা মোকদ্দমা বেশি হতো
                                                                                            -- ভূমি উপদেষ্টা

নারায়ণগঞ্জ, ১৭ কার্তিক (২ নভেম্বর):	

	ভূমি উপদেষ্টা এ এফ হাসান আরিফ বলেছেন, ডিজিটাল পদ্ধতিতে ভূমি জরিপের মাধ্যমে মৌজা ম্যাপ ও খতিয়ান প্রস্ত্ততের কাজ সহজ হবে। অতীতে সুষ্ঠুভাবে জরিপ কাজ সম্পন্ন না করতে পারায় মারামারি-হানাহানি, সামাজিক অস্থিরতা ও মামলা মোকদ্দমা বেশি হতো। 

	উপদেষ্টা আজ নারায়ণগঞ্জ জেলার বন্দর ফেরিঘাট এলাকায় ভূমি মন্ত্রণালয়ের অধীন ডিজিটাল ভূমি ব্যবস্থাপনা পদ্ধতি বাস্তবায়ন প্রকল্প (ইডিএলএমএস)-এর কার্যক্রম সরেজমিনে পরিদর্শন শেষে মতবিনিময়কালে প্রধান অতিথির বক্তব্যে এসব কথা বলেন। 

	ভূমি মন্ত্রণালয়ের সিনিয়র সচিব এ এস এম সালেহ আহমেদ, ডিজি এলআর মহ. মনিরুজ্জামান, অতিরিক্ত সচিব জিয়াউদ্দীন আহমেদ, জেলা প্রশাসক মোহাম্মদ মাহমুদুল হক প্রমুখ এ সময় উপস্থিত ছিলেন।

	উপদেষ্টা বলেন, ইডিএলএমএস প্রকল্পটি বাস্তবায়িত হলে ভূমি রাজস্ব আয় বাড়বে এবং সরকারি ভূমি ব্যবস্থাপনায় সক্ষমতা অর্জন করবে। সর্বশেষ তথ্যপ্রযুক্তি ব্যবহার করে একটি অবাধ, নিরপেক্ষ, দ্রুত ও উন্নত ভূমি তথ্য সেবা কেন্দ্র গড়ে তোলা হবে। এতে করে ভূমি মালিকগণকে প্রয়োজনীয় ভূমি সেবা প্রদান করা সম্ভব হবে। তিনি আরো বলেন, রিয়েল টাইম আপডেট প্রক্রিয়ায় আপডেট মিউটেশনের সাথে সাথে ভূমি ম্যাপ সংশোধন হবে ও একবার জরিপ কাজ হলে বারবার জরিপ করার প্রয়োজন হবে না। এ প্রকল্পের মাধ্যমে ভূমি জরিপ, ভূমি ব্যবস্থাপনা ও সাব-রেজিস্ট্রি অফিসের মধ্যে নেটওয়ার্ক প্রতিষ্ঠা করে অটোমেশন ব্যবস্থার প্রবর্তন করা সম্ভব হবে।

	ইডিএলএমএস প্রকল্পটি ঢাকা, চট্টগ্রাম, রাজশাহী ও যশোর জেলায় ৬৩৪টি মৌজায় ৩ বছর মেয়াদি ৩৮৩ কোটি ৫০ লাখ টাকায় বাস্তবায়ন করা হচ্ছে।

	পরে ভূমি উপদেষ্টা জেলা প্রশাসকের সম্মেলন কক্ষে ‘জনবান্ধব ভূমি সেবা প্রদানে মাঠ প্রশাসন ও ভূমি সেবা অটোমেশনে ডেটা এন্ট্রির গুরুত্ব’ শীর্ষক কর্মশালায় প্রধান অতিথি হিসেবে যোগদান করেন।

#

আহসান/শিবলী/ফেরদৌস/সঞ্জীব/সেলিম/২০২৪/১৮৩০ ঘণ্টা


তথ্যবিবরণী                                                                                                       নম্বর: ১৫২৪
গণঅভ্যুত্থানের আকাঙ্ক্ষাই অন্তর্বর্তীকালীন সরকারের রাষ্ট্র পরিচালনার মূলনীতি
                                                            - বিদ্যুৎ ও জ্বালানি উপদেষ্টা
ঢাকা, ১৭ কার্তিক (২ নভেম্বর) :      

বিদ্যুৎ, জ্বালানি ও খনিজ সম্পদ উপদেষ্টা মুহাম্মদ ফাওজুল কবির খান বলেছেন, গণঅভ্যুত্থানের আকাঙ্ক্ষাই আমাদের রাষ্ট্র পরিচালনার মূলনীতি। জনগণের উপকার হবে এরকম প্রকল্প গ্রহণ করবে অন্তর্বর্তীকালীন সরকার। প্রকল্পের মেয়াদ ও ব্যয় কোনটাই বাড়ানো হবে না। টেন্ডারের ক্ষেত্রে প্রকৃত প্রতিযোগিতা কিভাবে সৃষ্টি করা যায় সেই লক্ষ্যে কাজ করছে সরকার। যতটা সম্ভব দুর্নীতি কমিয়ে জনআকাঙ্ক্ষা পূরণ করতে হবে। এক্ষেত্রে সাংবাদিকদের সহযোগিতা চেয়েছেন উপদেষ্টা। 
বাংলাদেশ সেক্রেটারিয়েট রিপোর্টার্স ফোরাম (বিএসআরএফ) এর আয়োজনে হোটেল প্যান প্যাসিফিক সোনারগাঁও-এ ‘সংস্কার ও টেকসই উন্নয়নের সমন্বয়ে সমৃদ্ধ বাংলাদেশ’-শীর্ষক সেমিনারের প্রধান অতিথির বক্তৃতায় বিদ্যুৎ, জ্বালানি ও খনিজ সম্পদ উপদেষ্টা এসব কথা বলেন।
মুহাম্মদ ফাওজুল কবির খান বলেন, জনগণের টাকা জনগণের স্বার্থে ব্যবহারের কথা মাথায় রাখতে হবে। সরকার একটি আমানত। ব্যক্তি স্বার্থ, বন্ধু-বান্ধব ও আত্মীয়তার স্বার্থের বাইরে গিয়ে এই আমানতকে রক্ষা করতে হবে। 
সংস্কার সম্পর্কে উপদেষ্টা বলেন, সংস্কার প্রধানত দুই প্রকার। প্রথম হলো- নীতির সংস্কার। পূর্বের সরকারের দুর্নীতির কাঠামো সম্পূর্ণরূপে ভেঙে ফেলা হয়েছে। ২০১০ সালের আইন স্থগিত এবং ৩৪ক ধারা বাতিল করে এখন থেকে গণশুনানির মাধ্যমে বিদ্যুৎ ও জ্বালানির দাম নির্ধারণ করা হবে। অপরদিকে মেট্রোরেলের নীতিমালার শর্ত ছিলো এমডি হতে হবে সরকারের প্রাক্তন সচিব। প্রাতিষ্ঠানিক সংস্কারের আওতায় এই শর্ত বাদ দেওয়া হয়েছে। পাওয়ার গ্রিড কোম্পানি লিমিটেডের এমডি পদে বুয়েটের অধ্যাপককে নিয়োগ দেওয়া হয়েছে। 
সেমিনারে স্বাগত ভাষণ প্রদান করেন বিএসআরএফ সভাপতি ফসিহ উদ্দীন মাহতাব, মূল প্রবন্ধ উপস্থাপন করেন নর্থ সাউথ বিশ্ববিদ্যালয়ের অর্থনীতির অধ্যাপক ডক্টর একেএম আতিকুর রহমান ও অনুষ্ঠান সঞ্চালনায় ছিলেন বিএসআরএফ সাধারণ সম্পাদক মাসউদুল হক। বিশেষ অতিথি হিসেবে বক্তব্য প্রদান করেন বাংলাদেশ রেলওয়ের মহাপরিচালক মোঃ সারদার শাহদাত আলী ও সিইএবির প্রধান উপদেষ্টা মোঃ কেং চাংলিয়াং।
 প্যানেলিস্টদের আলোচনায় অংশগ্রহণ করেন বুয়েটের পুরকৌশল বিভাগের অধ্যাপক ড. মোঃ শামসুল হক; জাহাঙ্গীরনগর বিশ্ববিদ্যালয়ের অর্থনীতি বিভাগের অধ্যাপক ড. শর্মিন্দ নীলর্মি; সেন্টার ফর পলিসি ডায়লগ (সিপিডি)-এর গবেষণা পরিচালক ড. খোন্দকার গোলাম মোয়াজ্জেম; বঙ্গবন্ধু শেখ মুজিব রেলওয়ে ব্রিজ নির্মাণ প্রকল্পের প্রধান আন্তর্জাতিক পরিবেশ বিশেষজ্ঞ মেহেদী এইচ ইমন; ঢাকা বিশ্ববিদ্যালয়ের বৈষম্যবিরোধী ছাত্র আন্দোলনের ৪ সদস্যবিশিষ্ট আহ্বায়ক কমিটির সমন্বয়ক উমামা ফাতেমা এবং ঢাকা বিশ্ববিদ্যালয়ের বৈষম্যবিরোধী ছাত্র আন্দোলনের সমন্বয়ক  মোঃ মাহিন সরকার।
#
শফি/শিবলী/ফেরদৌস/সঞ্জীব/শামীম/২০২৪/১৮১৫ঘণ্টা 

তথ্যবিবরণী                                                                                                 নম্বর: ১৫২৩  
কোভিড-১৯ সংক্রান্ত সর্বশেষ প্রতিবেদন
ঢাকা, ১৭ কার্তিক (২ নভেম্বর): 
          স্বাস্থ্য অধিদপ্তরের তথ্যানুযায়ী গতকাল শুক্রবার সকাল ৮টা থেকে আজ শনিবার সকাল ৮টা পর্যন্ত ২৪ ঘণ্টায় দেশে ২ জনের শরীরে করোনা সংক্রমণ পাওয়া গেছে। এ সময় ২৪ জনের নমুনা পরীক্ষা করা হয়েছে। নমুনা পরীক্ষার বিপরীতে রোগী শনাক্তের হার ৮ দশমিক ৩৩ শতাংশ। 
          গত ২৪ ঘণ্টায় কোভিড-১৯ আক্রান্ত হয়ে কেউ মারা যায়নি। এ পর্যন্ত ২৯ হাজার ৪৯৯ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ২০ লাখ ১৯ হাজার ১৬৫ জন।
                                               #
দাউদ/শিবলী/আব্বাস/২০২৪/১৭০৫ ঘণ্টা 


তথ্যবিবরণী                                                                                                         নম্বরঃ ১৫২২
                    একতাই সমবায় আন্দোলনের মূল চালিকাশক্তি                                         
                                           -- স্থানীয় সরকার উপদেষ্টা
ঢাকা, ১৭ কার্তিক (২ নভেম্বর):	
	স্থানীয় সরকার, পল্লী উন্নয়ন ও সমবায় উপদেষ্টা এ এফ হাসান আরিফ বলেছেন, একতাই সমবায় আন্দোলনের মূল চালিকাশক্তি। কিন্তু সমবায় সমিতির সদস্য হওয়ার জন্য বিভিন্ন সময় মামলা মোকদ্দমা আদালতে এসেছে। এসব মামলা উচ্চ আদালত এমনকি আপীল বিভাগেও গিয়েছে। সমবায়ের উদ্দেশ্য হচ্ছে একত্রে কাজ করা। মামলা-মোকদ্দমা করে বিভাজন সৃষ্টি কাম্য নয়৷ একতাই সমবায় আন্দোলনের মূল চালিকাশক্তি, বিভাজন নয়। 

	উপদেষ্টা আজ ঢাকার আগারগাঁওয়ে সমবায় অধিদপ্তরে ‘৫৩তম জাতীয় সমবায় 
দিবস-২০২৪’  উপলক্ষ্যে আয়োজিত জাতীয় সমবায় পুরস্কার প্রদান অনুষ্ঠানে প্রধান অতিথির বক্তব্যে এসব কথা বলেন। ৫৩তম জাতীয় সমবায় দিবসে এবারের প্রতিপাদ্য ‘সমবায়ে গড়বো দেশ, বৈষম্যহীন বাংলাদেশ’। 
	
	পল্লী উন্নয়ন ও সমবায় বিভাগের সচিব মোসাম্মৎ শাহানারা খাতুনের সভাপতিত্বে এতে  উপস্থিত ছিলেন মহিলা ও শিশু বিষয়ক উপদেষ্টা শারমিন এস মুরশিদ। স্বাগত বক্তব্য রাখেন সমবায় অধিদপ্তরের নিবন্ধক ও মহাপরিচালক মো. শরিফুল ইসলাম। 

	হাসান আরিফ বলেন, দুটি মানুষ একসাথে থাকলে মতবিরোধ থাকবে। প্রচলিত সমবায় আইনের কাঠামোর মধ্যে থেকে সেই বিরোধ নিষ্পত্তি করা যায়।  নীতিগত কারণে যে বিরোধ দুটি পক্ষের মধ্যে থাকে তা আলাপ আলোচনা বা আপসের মাধ্যমে নিষ্পত্তি করতে হবে। কিন্তু স্বার্থের সংঘাত সমবায়ে হবে, এটা কোনোভাবেই প্রত্যাশিত নয়। তিনি আরো বলেন, সমবায় সমিতিগুলোর মধ্যে বিদ্যমান মতপার্থক্য বা দ্বন্দ্বগুলো যখন আদালত পর্যন্ত গড়ায় তখনই সমবায় আন্দোলন ব্যর্থ হয়। সমবায় আন্দোলনকে ব্যর্থ হতে দেয়া যাবেনা। এ আন্দোলনকে এগিয়ে নিয়ে যাওয়ার পথের সকল প্রতিবন্ধকতাকে ঐক্যবদ্ধ প্রচেষ্টার মাধ্যমে দূর করতে হবে। 
	
	সমাজ কল্যাণ উপদেষ্টা শারমিন এস মুরশিদ বলেন, ৫৩ বছরে আমরা যে সমাজ গড়েছি সে সমাজকে আমাদের সন্তানেরা ত্যাজ্য করেছে। আমরা এমন সমাজ গড়েছি যেখানে অন্যায় দুর্নীতিতে ছেয়ে গিয়েছিলো। ৫ আগস্টের পূর্বে যা ঘটেছে আমরা সে জায়গায় আর ফিরে যেতে চাই না। এসব স্মৃতি পিছনে ফেলে আমরা সবাইকে সাথে নিয়ে এগিয়ে যেতে চাই। নতুন বাংলাদেশ বিনির্মাণ করে আমাদের সন্তানদের স্বপ্নকে ফিরিয়ে দিতে হবে। তিনি আরো বলেন, একটি সমবায় আন্দোলনের কতটা শক্তিশালী হতে পারে তা জুলাই-আগস্ট গণঅভ্যুত্থান প্রমাণ করে দিয়েছে। এ বিপ্লব সকল ধর্ম ও বর্ণের মানুষকে এক সুতোয় বেঁধে দিয়েছে। সমবায়কে কেন্দ্র করে বিশ্বের অনেক দেশে শতভাগ শিক্ষা বাস্তবায়ন এবং শতভাগ দারিদ্র্যবিমোচন হয়েছে। বাংলাদেশেও সমবায় সমিতিগুলোর মাধ্যমে এ প্রতিফলন ঘটাতে হবে। সমবায় কাঠামোকে সংস্কার করে নতুন করে গড়ে তুলতে হবে। 

	সমবায় আদর্শ ও দর্শন যথাযথ প্রয়োগের মাধ্যমে দারিদ্র্যবিমোচন ও আর্থসামাজিক উন্নয়নে বিশেষ অবদান রাখায়-২০২৪ অনুষ্ঠানে সাতটি ক্যাটাগরিতে সাতটি সমবায় সমিতিকে এবং তিন জন সমবায়ীকে ‘জাতীয় সমবায় পুরস্কার-২০২৩’ প্রদান করা হয়। এবছর বিশেষ ও অন্যান্য শ্রেণিতে শ্রেষ্ঠ সমবায় সমিতির পুরস্কার অর্জন করে বাংলাদেশ পুলিশ কো-অপারেটিভ সোসাইটি (পলওয়েল)। সমিতির পক্ষে পুরস্কার গ্রহণ করেন ইন্সপেক্টর জেনারেল অব পুলিশ (আইজিপি) মো. ময়নুল ইসলাম।

#
পবন/রবি/আলী/লিখন/২০২৪/১৬১৯


তথ্যবিবরণী                                                                                                       নম্বর: ১৫২১ 
জুলাই গণঅভ্যুত্থান স্মৃতি জাদুঘর-এর কমিটি ঘোষণা

ঢাকা, ১৭ কার্তিক (২ নভেম্বর) :      
জুলাই গণঅভ্যুত্থান স্মৃতি জাদুঘর-এর কমিটি ঘোষণা করা হয়েছে। আজ গণভবনের গেটে এক প্রেস ব্রিফিংয়ে তথ্য ও সম্প্রচার উপদেষ্টা মোঃ নাহিদ ইসলাম এই কমিটি ঘোষণা করেন। 
কমিটির আহ্বায়ক হিসেবে থাকবেন কিউরেটর, শিক্ষক, লেখক ও ফিল্ম মেকার ড. এবাদুর রহমান। কমিটিতে যুগ্ম-আহ্বায়কের দায়িত্ব পালন করবেন প্রধান উপদেষ্টার বিশেষ সহকারী মো. মাহফুজ আলম। কমিটির অন্যান্য সদস্য হলেন, লেখক ও মানবাধিকার কর্মী মুসতাইন বিল্লাহ; জগন্নাথ বিশ্ববিদ্যালয়ের চারুকলা বিভাগের শিক্ষক জাহিদ সবুজ; জাতীয় বিশ্ববিদ্যালয়ের নৃবিজ্ঞানের শিক্ষক ড. নুরুল মোমেন ভূঁইয়া; আলোকচিত্রী, শিক্ষক ও শিল্পকলা একাডেমির গবেষণা ও প্রকাশনা বিভাগের পরিচালক তানজিম ওয়াহাব; লেখক ও গবেষক সহুল আহমেদ মুন্না; স্থপতি মেরিনা তাবাসসুম; বাংলাদেশ জাতীয় জাদুঘরের মহাপরিচালক; আরকাইভস ও গ্রন্থাগার অধিদপ্তরের মহাপরিচালক; প্রত্নতত্ত্ব অধিদপ্তরের মহাপরিচালক; স্থাপত্য অধিদপ্তরের প্রধান স্থপতি; গণপূর্ত অধিদপ্তরের প্রধান প্রকৌশলী; স্থাপত্য অধিদপ্তরের অতিরিক্ত প্রধান স্থপতি মো. আসিফুর রহমান ভূঁইয়া; ইন্সটিটিউট অভ্ আর্কিটেক্টস বাংলাদেশের সভাপতি বা উপযুক্ত প্রতিনিধি; নকশাবিদ আর্কিটেক্টসের লিড আর্কিটেক্ট বায়েজিদ মাহবুব খন্দকার এবং ডিজাইন ওয়ার্কস গ্রুপের আর্কিটেক্ট তানজিম হাসান সেলিম। এছাড়া,  কমিটিতে এক বা দুজন ছাত্র প্রতিনিধি অন্তর্ভুক্ত হবেন।  
কমিটি ঘোষণার পর উপদেষ্টা বলেন, গত ১৬ বছরে বাংলাদেশে যে নিপীড়নের স্মৃতিচিহ্ন রয়েছে, সেগুলো জুলাই গণঅভ্যুত্থান স্মৃতি জাদুঘরে সংরক্ষণ করা হবে। এর পাশাপাশি এই জাদুঘরে ছাত্র-জনতার বিজয়ের স্মৃতিচিহ্নও সংরক্ষণ করা হবে। জাদুঘরে ‘আয়না ঘর’-এর একটি রেপ্লিকা তৈরির কথাও ভাবা হচ্ছে। স্মৃতিচিহ্ন সংরক্ষণের পাশাপাশি গবেষণার ক্ষেত্র হিসেবেও এই জাদুঘরকে প্রতিষ্ঠা করা হবে। তিনি আশা প্রকাশ  করে বলেন, ছাত্র-জনতার বিজয়ের স্মৃতিচিহ্ন হিসেবে জনগণ এই জাদুঘরকে ধারণ করবে।  
প্রেস বিফ্রিংয়ে প্রধান উপদেষ্টার বিশেষ সহকারী মো. মাহফুজ আলম বলেন, বাংলাদেশের জনগণ নিজেদের মানবিক মর্যাদা রক্ষার্থে গণভবনে প্রবেশ করে ফ্যাসিবাদী সরকার-প্রধানের দম্ভ ভেঙে দিয়েছে। গত ১৬ বছরে এই গণভবন বাংলাদেশের মানুষের দুঃখ-যাতনার জায়গায় পরিণত হয়েছিল। আবার এই গণভবনে জনগণের বিজয়ের স্মৃতিচিহ্নও রয়েছে। ফ্যাসিবাদের বিরুদ্ধে জনগণের বিজয়ের চিহ্নও এই জাদুঘরে সংরক্ষণ করা হবে। তিনি আরও বলেন, এই জাদুঘর শুধু বাংলাদেশের মানুষের জন্য নয়, সারাবিশ্বের মানুষের জন্য উন্মুক্ত থাকবে। চলতি সপ্তাহে জুলাই গণঅভ্যুত্থান স্মৃতি জাদুঘরের নবগঠিত কমিটি কাজ শুরু করতে পারবে বলেও তিনি আশা প্রকাশ করেন।
#
মামুন/রবি/আলী/শফিক/২০২৪/১৪৫৫ ঘণ্টা


তথ্যবিবরণী                                                                                                       নম্বর: ১৫২০
উজবেকিস্তানে বাংলাদেশের রাষ্ট্রদূতের বুখারা রিজিয়নের গভর্নরের সাথে সাক্ষাৎ  
ঢাকা, ১৭ কার্তিক (২ নভেম্বর) :      
উজবেকিস্তানে নিযুক্ত বাংলাদেশের রাষ্ট্রদূত ড. মোহাম্মদ মনিরুল ইসলাম গতকাল বুখারা রিজিয়নের গভর্নর জারিপভ বটির কমিলোভিচের সাথে তাঁর কার্যালয়ে সাক্ষাৎ করেন। এসময় ডেপুটি গভর্নর আসডোভ রিজো রাউপোভিচ এবং গভর্নর অফিসের ঊর্ধ্বতন কর্মকর্তাগণ উপস্থিত ছিলেন।    
 	বাংলাদেশ-উজবেকিস্তানের মধ্যে বিদ্যমান ঐতিহাসিক, সাংস্কৃতিক ও ধর্মীয় বন্ধনকে আরো ঘনিষ্ঠতর ও প্রসারিত করতে দু’দেশের মধ্যে ব্যবসা-বাণিজ্য,সাংস্কৃতিক ও পর্যটন বিকাশে কার্যকরী ও ফলপ্রসু অবদান রাখতে পারে বলে রাষ্ট্রদূত মন্তব্য করেন। বাংলাদেশ থেকে তৈরি পোশাক, পাট এবং পাটজাত পণ্য ও ওষুধ আমদানি করতে বুখারার ব্যবসায়ী নেতৃবৃন্দকে উৎসাহিত করতে তিনি গভর্নরকে অনুরোধ করেন। বুখারার সাথে বাংলাদেশের অনুরূপ একটি শহরের মধ্যে ‘সিস্টার সিটি’ বিষয়ক একটি সহযোগিতা স্মারক করার ওপর জোর দেন।      
বুখারা রিজিয়নের গভর্নর ব্যবসায়িক, সাংস্কৃতিক ও পর্যটন সহযোগিতাকে আরো গতিশীল করতে রাষ্ট্রদূতকে সর্বাত্মক সহযোগিতা প্রদানের আশ্বাস দেন। এ প্রেক্ষিতে তিনি বাংলাদেশ থেকে একটি ব্যবসায়িক প্রতিনিধিদল বুখারায় প্রেরণের জন্যে অনুরোধ করেন। এছাড়া, ‘সিস্টার সিটি’ সম্পর্ক প্রতিষ্ঠার ব্যাপারে গভর্নর ইতিবাচক মনোভাব পোষণ করেন। 
 রাষ্ট্রদূত ড. ইসলাম পৃথক পৃথকভাবে বুখারায় তৈরি পোশাক, কার্পেট ও ওষুধ সেক্টরের ব্যবসায়িক নেতৃবৃন্দের সাথে বৈঠক করে বাংলাদেশ ও উজবেকিস্তানের মধ্যে ব্যবসা- বানিজ্য ও বিনিয়োগের বিভিন্ন কৌশল ও পদক্ষেপ নিয়ে মতবিনিময় করেন।
#

